
 � Ölkəmizin  müstəqilliyini bərpa etməsindən keçən 

25  il xalqımızın  həyatında kifayət qədər uğurlu məqamlarla 
yadda qalmışdır. Respublikamız regionun lider dövlətinə 
çevrilmiş, dünyanın əksər sorğu mərkəzləri dövlətimizin 
hərtərəfli reytinqinin durmadan artdığını təsdiqləmiş, 
Azərbaycan BMT  Təhlükəsizlik Şurası kimi mötəbər bir 
qurumun qeyri-daimi üzvü seçilmiş və “kosmik ailə”nin 
üzvlüyünə qəbul edilmişdir. Çox təəssüf ki,  bu möhtəşəm 
nailiyyətlər fonunda bizim yeganə problemimiz olan Dağlıq 
Qarabağ münaqişəsinin ədalətli şəkildə həll edilməsi üçün 
atılan addımlar öz müsbət nəticəsini verməmişdir. Çünki işğalçı 
Ermənistan dövləti  və onun havadarları aparılan danışıqlardan  
münaqişənin həlli üçün deyil, məğlubiyyətin uzaqlaşdırılması 
üçün istifadə etmişlər. Ancaq bu il aprel ayının əvvəlində 
təmas xəttində baş verən proseslər, xüsusən, Azərbaycan 
Ordusunun uğurlu əməliyyatları sübut etdi ki, işğalçılar daha 
vaxt qazanmaqla məşğul ola bilməyəcək, səmərəli danışıqlar 
masasına otuzdurulacaqlar.

Bütün beynəlxalq təşkilatların 
tribunasında və dünyanın hər 
yerində bu həqiqəti, eyni zaman-
da, xalqımızın işğal altında olan 
torpaqlarımızı istənilən yolla azad 
etmək qətiyyətini  dilə gətirən Pre-
zident İlham Əliyev noyabrın 16-da  
beynəlxalq ictimaiyyətə daha kəskin 
şəkildə mesajlar göndərdi. Xatır-
ladaq ki, respublikamız  noyabrın 
16-dan etibarən üç gün ərzində 
nüfuzlu beynəlxalq media qurumla-
rının toplantılarına – Dünya Xəbər 
Agentliklərinin V Konqresinə, Asiya 
və Sakit Okean Ölkələri İnformasiya 
Agentlikləri Təşkilatının (OANA) 
XVI Baş Assambleyasına və MDB 
Dövlət İnformasiya Agentlikləri 
Rəhbərləri Şurasının (İnformşura) 
XXII iclasına ev sahibliyi etmişdir.

80 ölkədən 100-ə yaxın xəbər 
agentliyinin dünyanın informasi-
ya siyasətinin əsas istiqamətlərini 
müəyyənləşdirən 190-dək  rəhbəri 
və təmsilçisinin, media üzrə 
beynəlxalq ekspertlərin, UNESCO-
nun rəsmi nümayəndəsinin, 
həmçinin regional media qurumla-
rının əməkdaşlarının  iştirak etdiyi 
tədbirin açılış mərasimində nitq 
söyləyən dövlət başçımız qeyd 
etmişdir ki, müstəqilliyin bərpa 
olunmasından sonra uzun illərdir ki, 
üzləşdiyimiz problemlər sırasında 
istər tarixi, istərsə də hüquqi ba-
xımdan Azərbaycanın əzəli torpağı 
olan Dağlıq Qarabağın Ermənistan 
tərəfindən işğalı dayanır: “Dağ-
lıq Qarabağ Azərbaycanın tarixi 
torpağıdır. “Qarabağ” sözünün 
özü Azərbaycan mənşəlidir. 
Bu gün təkcə sovet dönəmində 

Azərbaycanın tərkibində muxtar 
vilayət olmuş Dağlıq Qarabağ 
deyil, ölkənin yeddi digər rayonu da 
erməni işğalı altındadır.

Yeri gəlmişkən, ulu öndər Heydər 
Əliyev hələ 1997-ci ilin yanvarında 
mətbuat təmsilçilərinin suallarını 
cavablandırarkən demişdir ki, Dağlıq 
Qarabağ münaqişəsinin nə zaman 
həll ediləcəyini məndən  tez-tez 
soruşursunuz. Mən  bu suala konkret 
cavab verə bilmərəm. Amma onu 

deyə bilərəm ki, bunun üçün iki əsas 
amil lazımdır – zaman və qüdrətli 
Azərbaycan dövlətinin yaradılma-
sı. Təxminən, 19 il əvvəl şəxsən 
iştirak etdiyim tədbirdə ümummilli 
liderimizdən eşitdiyim həmin cavabı 
bu ilin aprelində baş verən hadisələr 
zamanı  yenə də xatırladım. Bu, da-
nılmaz  faktdır ki, o siyasət dahisinin 
xatırlatdığı hər iki amil  bu gün artıq 
Azərbaycan reallığıdır. Zaman da 
yetişib, qüdrətli Azərbaycan dövləti 
də formalaşdırılıb.

O da yadımdadır ki, dövlət 
başçımız, Silahlı Qüvvələrin Ali Baş 
Komandanı  İlham Əliyev aprelin 
əvvəllərində cəbhədə atılan addım-
ların nəticələrinə görə xalqımızı və 
ordumuzu təbrik edərək dedi: 

“...Bizim qəhrəman döyüşçülərimiz 
nəinki təxribatın qarşısını ala bildilər. 
Eyni zamanda, daha əlverişli hərbi 
mövqelərə malik oldular. Bu gün 
təmas xəttində Azərbaycanın üstün-
lüyü daha da möhkəmləndi. Aparılan 
hərbi əməliyyat nəticəsində, – onu 
da qeyd etmək istəyirəm ki, bu 
əməliyyat təxribata cavab olaraq apa-
rılmışdır, – biz böyük hərbi qələbəni 
qazandıq. Bu münasibətlə ordumuzu, 
bütün Azərbaycan xalqını təbrik 
etmək istəyirəm”. 

Həmin tarixi hadisədən yeddi ay 
sonra şahidi olduğumuz iki məqamı 
da yada salmaq zərurəti var. Birinci 
ondan ibarətdir ki, noyabrda həm Ru-
siyanın, həm də Ermənistanın kütləvi 
informasiya vasitələri Ermənistan pre-
zidenti Serj Sarkisyanın Azərbaycanın 
ərazi bütövlüyünün tanınması 
barədə dediklərini manşetə çıxart-
dılar. Elə Azərbaycan mətbuatı və 
sosial şəbəkələr də bu barədə az söz 
açmadılar. Doğrudur, Serj Sarkisyan 
elə bir siyasi riyakar və hərbi canidir 
ki, onun sözlərində səmimiyyətin 
nə qədər olacağı şübhə altındadır. 
Amma,  faktdır ki, uzun illər Dağlıq 
Qarabağ barədə başqa cür danışan 
Ermənistan prezidenti indi həmin 
ifadəni dilə gətirib. Bunu Minsk 

 qrupunun həmsədrlərindən olan Ru-
siya Federasiyası rəhbərliyinin rəsmi 
İrəvana göstərdiyi təzyiqin nəticəsi 
kimi qiymətləndirənlər də, Prezident 
İlham Əliyevin Dağlıq Qarabağa 
Azərbaycan daxilində muxtar respub-
lika statusunun verilə biləcəyi barədə 
bəyanatı ilə əlaqələndirənlər də var.

Yada salmaq istədiyimiz ikinci 
fakta nəzər yetirək. Ölkənin kütləvi in-
formasiya vasitələri xəbər verdilər ki, 
Azərbaycan Respublikasının Preziden-
ti İlham Əliyevin tapşırığı ilə noyabrın 
17-də Baş nazirin müavini, Qaçqınla-
rın və Məcburi Köçkünlərin İşləri üzrə 
Dövlət Komitəsinin sədri Əli Həsənov 
Cəbrayıl rayonunun işğaldan azad 
edilmiş  yaşayış məntəqəsinə – Cocuq 
Mərcanlı kəndinə gedib. Ordumuz 
həmin kəndi  ermənilərin aprelin 
əvvəlində törətdiyi hərbi və siyasi 
təxribatın  cavablandırılması zamanı 
düşmən tapdağından azad edib.  Yəni 
Baş nazirin müavininin bu səfəri o 
qədər də adi  məsələ deyil. Çünki uzun 
illər idi ki, milyonlarla soydaşımız 
hər ilin sonunda dövlət başçımızın 
dilindən “Təəssüf ki, bu il də Dağlıq 
Qarabağ münaqişəsinin həllində konk-
ret bir addım atılmadı və ya irəliləyiş 
olmadı”– sözlərini eşidirdi.

Münaqişənin ədalətli şəkildə həll 
edilməsi üçün aparılan danışıqlarda 
ona görə irəliləyiş olmurdu ki,  biz 
səbir və təmkin, beynəlxalq hüquq 
normalarına hörmət, beynəlxalq 
təşkilatların qərar və qətnamələrinə 
ehtiram nümayiş etdirir, bir sözlə, 
həqiqi humanistlik göstərirdik. Bu 
isə beynəlxalq məsələlərin həllində 
ikili standart yürüdən qüvvələri 
arxayınlaşdırır, işğalçı Ermənistanı 
isə daha da azğınlaşdırırdı. Prezi-
dent İlham Əliyev  dəfələrlə həm 
ermənilərə, həm də onların hava-
darlarına xəbərdarlıq etmişdi ki, 
bizim səbrimiz tükənməz deyil. 
Azərbaycan dövləti münaqişənin 
sülh və danışıqlar yolu ilə həlli 
prinsipinə o qədər sədaqət nüma-

yiş etdirdi ki, nəticədə, vasitəçilər 
və Ermənistan rəhbərliyi elə zənn 
etdilər ki, bu hal yüz illərlə davam 
edə bilər. Heydər Əliyev siyasətinin 
Azərbaycanı hansı səviyyədə inkişaf 
etdirdiyini  nə ermənilər, nə də, onla-
rın havadarları  nəzərə ala bilirdilər.  
Ona görə də elə bir gün olmurdu ki, 
atəşkəsi pozmasınlar və ya hansı-
sa  təxribata əl atmasınlar.  Sadəcə, 
bunun nə ilə nəticələnə biləcəyini 
anlamırdılar.  Aprel döyüşlərindən 
sonra isə anladılar.

Burada bir məsələni də  xüsusi 
qeyd etmək zərurəti var. Belə ki, 
aprel hadisələrindən dərhal sonra 
ermənilər və onların havadarları 
beynəlxalq aləmdə göz yaşı tö-
küb vay-şivən qaldırmışdılar ki, 
Azərbaycan Ordusu atəşkəs rejimini 
pozub. Ancaq artıq iyirminci əsrin 
doxsanıncı illəri deyil ki, ermənilər 
kimisə aldada bilsinlər.  Təxribat 
törədib  cavabını alan düşmənin  
məğlubiyyətdən sonra axıtdığı göz 
yaşları heç kəsi təsirləndirmədi. 
Rəsmi Bakı beynəlxalq aləmə başa 
saldı ki, bu əməliyyatın əsas məqsədi 
təxribatların qarşısının alınması və 
bizim yaşayış məntəqələrinə atəş 
nöqtələrinin təsirinin azaldılması idi. 

Vəziyyətin tamamilə Azərbaycanın 
xeyrinə dəyişdiyini görən Ermənistan 
rəhbərləri  beynəlxalq aləmə müraciət 
edərək atəşkəsin qorunmasına dəstək 

istəmişdilər.   Azərbaycan Ordusunun 
qətiyyətini görən   bir neçə siyasi lider 
və beynəlxalq təşkilatların təmsilçiləri 
Azərbaycan və Ermənistan 
rəhbərliyini atəşkəsin bərpasına 
çağırmış,  Azərbaycan tərəfi, həmişə 
olduğu kimi, yenə də beynəlxalq 
ictimaiyyətin rəyinə hörmət və 
ehtiramla yanaşmış, birtərəfli qay-
dada əməliyyatların dayandırılması 
barədə qərar qəbul edilmişdir. Ancaq 
Azərbaycan silahlarının susduğu-
nu görən Ermənistan rəhbərliyi öz 
itkilərinin əvəzini dinc sakinlərdən 
çıxmaq üçün təmas xəttinə yaxın 
olan yaşayış məntəqələrini müxtəlif 
növ silahlardan atəşə tutaraq təxribatı 
davam etdirmişdir. 

Ermənilərin həmin həyasızlığı 
uşaqdan qocayadək bütün soydaşla-
rımızın Ali Baş Komandan və ordu 
ətrafında birləşməsinə səbəb olmuşdu. 
Həmin günlər 50 milyonluq dünya 
azərbaycanlılarının hər biri Qara-
bağdan gələn xəbərləri ayaq üstə 

dinləyirdi. Təkcə İran İslam Respubli-
kası, Rusiya Federasiyası, Gürcüstan 
və başqa ölkələrdəki soydaşlarımız 
deyil, Avropa və Amerikada olan 
bütün  azərbaycanlılar rəsmi Bakının 
dəstəklənməsi üçün öz səslərini qal-
dırırdılar. Türkiyə Cümhuriyyətindəki 
on milyonlarla qardaşımız isə 
Azərbaycan əsgərinə bütün mənalarda 
dəstək və yardım göstərmək təklifi ilə 
çıxış edirdilər. Dünyanın müxtəlif ün-
vanlarından Azərbaycan Prezidentinə 
gələn məktublarda dövlətimizin haqq 
işi dəstəklənirdi.

Minlərlə insan Azərbaycan 
əsgərinin yanına getmək arzusunu bil-
dirir, hamı işğalçıya qarşı döyüşmək, 
torpaqlarımızın  əsarətdən, işğaldan 
azad olunmasında şəxsən iştirak 
etmək istəyirdi. Bu ilin aprelində  
Azərbaycan mətbuatı da heç zaman 
görünməyən bir mütəşəkkilliklə 
Azərbaycan Ordusunun, şanlı 
Azərbaycan əsgərinin yanında idi. 
Gənc jurnalistlər birbaşa cəbhədən 
reportajlar hazırlayır, yaşlı nəslin 
nümayəndələri isə öz təcrübələrinin 
cəmiyyət üçün nə qədər gərəkli oldu-
ğunu bir daha sübut edirdilər. 

Biz həmin günlər ordumuza  və 
xalqımıza dəstək olan çox bəyanatlar 
eşitdik. Ən dəyərli bəyanatı isə Prezi-
dent, Silahlı Qüvvələrimizin Ali Baş 
Komandanı İlham Əliyev vermiş-
di:  “Azərbaycanın ərazi bütövlüyü 
istənilən digər dövlətin ərazi bütövlü-
yü qədər dəyərlidir!”

Biz o dəyəri qoruyacağıq.

İttifaq MİRZƏBƏYLİ,  
 “Xalq qəzeti” 

Biz səbir, dözümlülük, konstruktivlik göstəririk. Baxmayaraq 
ki, biz 20 ildən artıqdır atəşkəs rejimində yaşayırıq. Yenə də  
çalışırıq ki, məsələ sülh yolu ilə öz həllini tapsın. Mən bunu 
dəfələrlə bəyan etmişəm, bu gün də deyirəm ki, biz məsələni sülh 
yolu ilə həll etmək istəyirik. Biz müharibə istəmirik. Biz istəmirik 
ki, qan tökülsün. İstəmirik ki, gənc insanlar həlak olsunlar. 
Biz istəmirik ki, anaların göz yaşları tökülsün. Azərbaycan, 
Ermənistan analarının göz yaşları tökülməsin. Ancaq biz öz  
haqqımızı tələb edirik.

İlham ƏLİYEV 
 Azərbaycan Respublikasının Prezidenti

2016-cı ilin apreli Dağlıq Qarabağ münaqişəsinin 
həlli tarixinə dönüş nöqtəsi kimi düşdü

Məqalə Azərbaycan Respublikasının Prezidenti yanında 
Kütləvi İnformasiya Vasitələrinin İnkişafına Dövlət Dəstəyi 
Fondunun keçirdiyi müsabiqəyə təqdim olunur.

“Əsrin müqaviləsi” Azərbaycanın davamlı 
iqtisadi inkişafının təməl daşıdır 

 � Avropanın enerji təhlükəsizliyinin təminatına mühüm töhfələr 
verən Azərbaycan Respublikası ötən illərdə özünün zəngin karbohidrogen 
ehtiyatlarından düzgün, səmərəli şəkildə istifadə edərək regionun ən 
sabit və dinamik inkişaf edən ölkəsinə çevrilmişdir. “Əsrin müqaviləsi” 
Azərbaycanın iqtisadi müstəqilliyini təmin etməklə yanaşı, ölkədə qeyri-neft 
sektorunun inkişafı üçün də əlverişli imkan yaratmışdır. 

Azərbaycanın yeni neft strategiyasının 
təməl daşı sayılan “Əsrin müqaviləsi”nin 
əhəmiyyətindən danışan Prezident 
 İlham Əliyev demişdir: “Bizim bugünkü 
inkişa fımız, bugünkü nailiyyətlərimiz, 
Azərbaycanın, həqiqətən, müstəqil ölkə 
kimi dünya birliyinə qədəm qoyması böyük 
dərəcədə “Əsrin kontraktı”nın imzalanması 
ilə bağlıdır. Bu, çox cəsarətli və müdrik ad-
dım idi. Əgər 1994-cü ildə Heydər Əliyevin 
təşəbbüsü ilə “Əsrin kontraktı” imzalanma-
saydı, bu gün təsəvvür etmək mümkün deyil 
ki, Azərbaycan hansı vəziyyətdə ola bilərdi. 
Ölkəmizdə görülən quruculuq-abadlıq 
işlərinin, dayanıqlı iqtisadiyyatmızın, böyük 
valyuta ehtiyatlarımızın əsas mənbəyi “Əsrin 
kontraktı”dır”. 

 “Əsrin müqaviləsi” çərçivəsində 
yaradılmış mühüm infrastruktur obyektləri, 
dünyanın neftçıxarma sənayesində tətbiq 
olunan ən son texnologiyalar, unikallığı 
ilə diqqəti cəlb edən çoxsaylı platformalar, 
Səngəçal sahil terminalı, sualtı boru xətləri, 
geniş imkanlara malik ixrac boru kəmərləri 
və s. Azərbaycanın yeni neft erasının 
misilsiz nailiyyətləri kimi diqqəti cəlb edir.  
“Əsrin müqaviləsi” nin imzalanmasın-
dan cəmi üç il sonra Xəzərin Azərbaycan 
sektorunda neft hasilatına başlanılmış 
və illər ötdükcə “Azəri-Çıraq-Günəşli” 
layihəsi çərçivəsində həyata keçirilmiş 
misilsiz tikinti-quraşdırma işləri nəticəsində 
hasilat tədricən artmışdır. Bütövlükdə isə  
19 ilə yaxındır ki, “Azəri-Çıraq-Günəşli” 
nefti dünya bazarlarına axaraq ölkəmizin 
iqtisadi inkişafına və beynəlxalq nüfuzunun 
artmasına mühüm töhfələr verir. Xatırla-
daq ki, “Azəri-Çıraq-Günəşli” layihəsinin 
səhmdarları bp (35,8 faiz), SOCAR (11,6 
faiz), Şevron (11,3 faiz),  İNPEKS (11 faiz), 
Statoyl (8,6 faiz), EksonMobil (8 faiz), 
TPAO (6,8 faiz), İTOÇU (4,3 faiz), ONGC 
Videş Limited (2,7 faiz) şirkətləridir.  

2016-cı ilin doqquz ayı ərzində “Əsrin 
müqaviləsi” çərçivəsində neft və səmt 
qazının hasilatı uğurla davam etdirilmişdir. 
Layihənin operatoru olan bp şirkətinin cari 
ilin yanvar–sentyabr aylarının yekunları ilə 
bağlı yaydığı hesabata əsasən, ötən doqquz 
ayda “Azəri-Çıraq-Günəşli” layihəsinin 
əməliyyat məsrəflərinə, təqribən, 378 milyon 
dollar, əsaslı məsrəflərinə isə 1,2 milyard 
dollar vəsait xərclənmişdir.

Əvvəlki dövrlərdə olduğu kimi, bu ilin 
doqquz ayında da konsorsium iştirakçıları 
tərəfindən müqavilə sahəsində neft və səmt 
qazının hasilatı sabit şəkildə davam etdiril-
mişdir. Belə ki, hesabat dövründə “Azəri-
Çıraq-Günəşli” yataqlar blokunda istismarda 
olan 6 hasilat platformasından 176 milyon 
barreldən artıq, yəni 24 milyon ton neft hasil 
olunmuşdur. İl ərzində “Əsrin müqaviləsi” 
çərçivəsində sutkalıq neft hasilatının həcmi 
644 min barrel təşkil etmişdir. Ümumi neftin 
53 min barreli “Çıraq”, 149 min barreli 
“Mərkəzi Azəri”, 116 min barreli “Qərbi 
Azəri”, 74 min barreli “Şərqi Azəri”, 127 
min barreli “Dərinsulu Günəşli”, 125 min 
barreli isə “Qərbi Çıraq” platformalarının 
payına düşür. Bütövlükdə isə işlənmənin 
əvvəlindən  müqavilə sahəsindən  410 mil-
yon tona yaxın neft çıxarılmışdır. 

2016-cı ilin əvvəlindən layihənin 
səhmdarları tərəfindən quyu fondu üzərində 
zəruri tədbirlər həyata keçirilmiş, bir sıra 
quyularda qazma və tamamlama fəaliyyəti 
uğurla davam etdirilmişdir. Belə ki, cari ilin 
doqquz ayında müqavilə sahəsində 13 hasilat, 
4 suvurma və 1 qaz injektor quyusu qazılmış-
dır. Bununla da, istismarda olan quyuların sayı 
147-yə çatdırılmışdır. Hazırda həmin quyuların 
102-sindən neft çıxarılır. Texniki məqsədlər 
üçün istismar olunan digər 45 quyu isə qaz 
və su injektor quyularıdır. Yeri gəlmişkən, 
həmin quyulardan 5-i bp-nin dünyadakı 10 ən 
məhsuldar quyusunun sırasındadır. 

“Azəri-Çıraq-Günəşli” layihəsinin illik 
iş proqramının bir hissəsi olaraq sentyabr 
ayında “Dərinsulu Günəşli” platformasının 
planlaşdırılmış dayandırılması proqramı 
həyata keçirilmişdir. Bundan da məqsəd 
adıçəkilən platformada planlaşdırılmış 
profilaktik işlərin, təftiş və layihə işlərinin 
səmərəli şəkildə aparılmasından ibarət 
olmuşdur. Hasilatın dayandırıldığı 11 gün 
ərzində platformanın təhlükəsiz, etibarlı və 
ətraf mühitə ziyan vurmadan uzun müddət 
istismar qabiliyyətini davam etdirə bilməsi 
məqsədilə aparılan bütün işlər tam təhlükəsiz 
şəkildə və vaxtında başa çatdırılmışdır. 

Bu ilin əvvəlindən “Dərinsulu Günəşli” 
platformasından hasil edilən səmt qazının 
28 düyməlik sualtı qaz kəməri vasitəsilə 
birbaşa Səngəçal terminalına göndərilməsi 
davam etdirilmişdir. Ötən müddətdə “Azəri” 
yatağındakı üç platformadan səmt qazı ya-
taqdaxili sualtı qaz boru kəmərləri vasitəsilə 
“Mərkəzi Azəri” kompressor və suvurma 
platformasına göndərilmiş, oradan qazın bir 
hissəsi təzyiqi saxlamaq məqsədilə yenidən 
kollektora vurulmuş, qalan hissəsi isə 
Səngəçal terminalına nəql edilərək ölkənin 
daxili istifadəsi üçün “Azəriqaz” İstehsalat 
Birliyinə təhvil verilmişdir.

2014-cü ildə istismara verilmiş “Qərbi 
Çıraq” platformasından hasil edilən səmt 
qazının da bir hissəsi Səngəçal terminalına 
göndərilmişdir. “Çıraq” platformasında hasil 
edilən səmt qazının müəyyən hissəsi isə 
mövcud 16 düyməlik  sualtı qaz boru kəməri 
vasitəsilə ARDNŞ-in “Neft Daşları”ndakı 
kompressor stansiyasına göndərilmişdir. 
Bütövlükdə isə ötən doqquz ayda “Azəri-
Çıraq-Günəşli” layihəsi çərçivəsində 
SOCAR-a Səngəçal terminalı, həmçinin 
“Neft Daşları” vasitəsilə gündə orta he-
sabla 7,2 milyon kubmetr, ümumilikdə isə 
1 milyard 970 milyon kubmetr səmt qazı 
verilmişdir. Hasil edilən səmt qazının qalan 
hissəsi təzyiqi saxlamaq məqsədilə yenidən 
kollektora vurulmuşdur. 

 “Azəri-Çıraq-Günəşli” yataqlar blo-
kundan çıxarılan neftin sualtı boru kəmərləri 
vasitəsilə Səngəçal terminalına göndərilməsi 
də uğurla davam etdirilmişdir. Məlumat 
üçün bildiririk ki, terminalın texniki emal 

sistemlərinin gücü gün ərzində 1,2 milyon 
barrel neft və Şahdəniz qazı üçün, təqribən, 
29,5 milyon standart kubmetrdir. Ümumi 
qaz emalı və ixracı gücü isə (“Azəri-Çıraq-
Günəşli” layihəsi çərçivəsində çıxarılan səmt 
qazı da daxil olmaqla) gündəlik, təqribən, 
49,3 milyon standart kubmetr təşkil edir.

2016-cı ilin doqquz ayında Səngəçal ter-
minalından 219 milyon barreldən artıq neft 
və kondensat ixrac olunmuşdur. Xam neftin 
194 milyon barreli Bakı-Tbilisi-Ceyhan və 
23  milyon barreldən çoxu Qərb ixrac boru 
kəmərləri vasitəsilə nəql olunmuşdur. Bun-
dan əlavə, ötən müddətdə buradan 2 milyon 
barrel kondensat ixrac kəməri vasitəsilə dün-
ya bazarına göndərilmişdir. Qaz isə terminal-
dan, əsasən, Cənubi Qafqaz boru kəməri və 
terminalın qaz emalı obyektlərini “Azəriqaz” 
İstehsalat Birliyinin qazpaylama sistemi ilə 
birləşdirən SOCAR-a məxsus qaz kəməri ilə 
ixrac olunur. Ötən il terminaldan  gündəlik 
orta hesabla 29,1 milyon standart kubmetr 
“Şahdəniz” qazı ixrac edilmişdir. 

Məlum olduğu kimi, Azərbaycan nefti-
nin dünya bazarlarına çıxarılmasında xüsusi 
yer tutan Bakı-Tbilisi-Ceyhan (BTC) əsas ix-
rac boru kəmərinin istismara verilməsindən 
10 ildən artıq vaxt ötür. Əvvəlki dövrlərdə 
olduğu kimi, 2016-cı ilin ötən dövründə də 
uğurlu fəaliyyətini davam etdirən kəmərlə 
bağlı əməliyyat xərclərinə 87 milyon dollar, 
əsaslı xərclərə isə 41 milyon dollar vəsait 
sərf olunmuşdur. Hazırda kəmərin gündəlik 
ötürmə gücü 1,2 milyon barrel təşkil edir. 
Cari ilin doqquz ayında adıçəkilən kəmərlə 
təqribən 25,7  milyon ton xam neft ixrac 
olunaraq Türkiyənin Ceyhan limanından 242  
tanker vasitəsilə dünya bazarlarına çıxarıl-
mışdır.

Ümumi uzunluğu 1768 kilometr təşkil 
edən Bakı-Tbilisi-Ceyhan əsas ixrac boru 
kəməri ilə istismara verildiyi 2006-cı ilin 
iyun ayından bəri ümumilikdə təxminən 
2,55 milyard barrel (341 milyon ton) 
xam neft nəql edilmiş və Ceyhanda 3354 
tankerə yüklənərək dünya bazarlarına 
göndərilmişdir. Hazırda BTC boru kəməri 
Azərbaycandan, əsasən, “Azəri-Çıraq-
Günəşli” neftini və “Şahdəniz” kondensatını 
daşıyır. Bundan əlavə, kəmər vasitəsilə 

Türkmənistan və Qazaxıstan nefti də nəql 
olunur. 

11 ildən artıqdır ki, “Azəri-Çıraq-
Günəşli”  layihəsinin iştirakçıları mənfəət 
neftindən gəlir əldə edirlər. Azərbaycan 
isə 2001-ci ildən etibarən öz payına düşən 
mənfəət neftini dünya bazarlarına çıxarır. 
Həmin vaxtdan 2016-cı il oktyabr ayının 
1-nə qədər “Azəri-Çıraq-Günəşli” layihəsi 
çərçivəsində hasil edilən Azərbaycan 
neftinin satışından Dövlət Neft Fonduna 
119 milyard dollardan artıq, 2007-ci ildən 
“Şahdəniz” yatağından çıxarılan qazın satı-
şından isə təqribən 4 milyard dollar  vəsait 
daxil olmuşdur. Ötən illər ərzində mənfəət 
neftindən əldə edilən gəlirlər hesabına ölkə 
iqtisadiyyatının şaxələndirilməsi və bir sıra 
infrastruktur layihələrinin reallaşdırılması 
istiqamətində genişmiqyaslı tədbirlər həyata 
keçirilmişdir.

2016-cı ilin doqquz ayında Azərbaycan 
Respublikası Dövlət Neft Fondunun 
büdcə gəlirləri  6 milyard 618,6 milyon 
manat, büdcə xərcləri isə 3 milyard 823,1  
milyon manat təşkil etmişdir. Hesabat 
dövründə Dövlət Neft Fondunun neft və 
qaz sazişlərinin həyata keçirilməsi ilə bağlı 
gəlirləri 5 milyard 883,8  milyon manat, o 
cümlədən mənfəət neftinin və qazın satışın-
dan 5 milyard 867 milyon manat, akrhesabı 
ödənişlər 3,3 milyon manat, bonus ödənişləri 
0,1 milyon manat və tranzit gəlirləri 13,4 
milyon manat olmuşdur. Fondun vəsaitinin 
idarə olunmasından əldə edilən gəlirlər 
isə 734,8 milyon manat təşkil etmişdir. 
Valyuta məzənnələrinin dəyişməsindən 
yaranan fərqlə bağlı Dövlət Neft Fondunun 
büdcədənkənar gəliri  isə 2 milyard 612,3 
milyon manata bərabər olmuşdur.

Neft Fondunun 2016-cı il büdcəsinin 
icrası çərçivəsində ötən doqquz ayda 

dövlət büdcəsinə 3 milyard 260 milyon 
manat vəsait transfert edilmişdir. Hesa-
bat dövründə qaçqın və məcburi köçkün 
ailələrinin məskunlaşdırılması və sosial-
məişət vəziyyətinin yaxşılaşdırılması üzrə 
tədbirlərin həyata keçirilməsinə 73,8 milyon 
manat, Samur-Abşeron suvarma sisteminin 
yenidən qurulmasına isə 39,1 milyon manat 
vəsait ayrılmışdır.

Bundan əlavə, ötən doqquz ayda Dövlət 
Neft Fondundan Bakı-Tbilisi-Qars yeni 
dəmir yolu layihəsinin maliyyələşdirilməsinə 
48,6 milyon manat, "2007-2015-ci 
illərdə Azərbaycan gənclərinin xarici 
ölkələrdə təhsili üzrə Dövlət Proqramı"nın 
maliyyələşdirilməsinə 20,8 milyon manat və 
“Cənub” qaz dəhlizi layihəsinə  241,9  mil-
yon manat vəsaitin ayrılması təmin olunmuş-
dur.  2016-cı ilin yanvar-sentyabr aylarında 
Dövlət Neft Fondunun idarə edilməsi ilə 
bağlı xərclər isə 11,9 milyon manat təşkil 
etmişdir. Yeri gəlmişkən, 2016-cı il oktyab-
rın 1-nə Azərbaycan Dövlət Neft Fondunun 
aktivləri  yanvarın 1-i ilə müqayisədə (33 
milyard 574,1 milyon ABŞ dolları) 6,7 faiz 
artaraq 35 milyard 822,1 milyon dollara 
çatmışdır. 

Qlobal maliyyə böhranı və neftin 
qiymətinin əvvəlki illərə nisbətən xeyli  
ucuzlaşmasına baxmayaraq, Azərbaycanda 
nəzərdə tutulmuş bütün sosial proqramlar, 
infrastruktur layihələri uğurla icra olun-
muş, ölkə iqtisadiyyatının şaxələndirilməsi 
istiqamətində tədbirlər davam etdirilmiş-
dir. Bütün bunlar isə ölkəmizin iqtisadi 
qüdrətinin daha da artmasına və xalqımızın 
həyat səviyyəsinin yaxşılaşmasına geniş 
imkanlar yaradır.

Mirbağır YAQUBZADƏ,  
“Xalq qəzeti”


